
TIERZO.








Lo Zito ch’era lo mantenetore

S’havea fatta na giubba à la torchesca

De carta straccia, ed era de colore

De foglia molla couta fresca fresca,

E no tagliero haveva de buono adore

Pe parte de na taracha moresca

Co na cepolla penta, e po na scritta

(Sò forte cruda, ma sò doce fritta.)



Dereto ad isso po venea Pacione,

Che vestuto s’havea de zegriniello,

E tenea scritto ncoppa no pallone

(Ammore che m’abbotta e sghizzariello)

Veneva appriesso ad isso Menecone

E nmiezo de no culo de tiniello

Havea na vorza d’oro, e seta ianca

Co no mutto spagniuolo (Non haie blanca).



Pò venne Tonno, che de cordovana

Portava no ieppone ragamato,

E no cauzone de tela bottana,

Tutto de filo ruggio repontato,

E portava no pettene de lana

Co chisto mutto, (Ammore m’hà cardato,)

E iea ncoppa na varda de manera,

Ch’ad onnuno parea vuto de cera.



Da pò chisso venea tutto vestuto

Mase, de cannavaccio ncelentrato,

E ncoppa no tompagno de liuto

No truocchio, co na meza havea pintato

E no mastro de scola assaie saputo

L’havea chisto mutto sfrocecato,

(Havere à canto muliere bella

Sine cerere, e Bacco frietella.)




Titta

